
байрамни ўтказиш комиссия тузилади. Мазкур комиссияга раис этиб, Қори Йўлдош Пўлатов, 

аъзоларига ҳарбий нозирнинг ўринбосари Ғиёсиддин Ҳасанов ва ички ишлар нозири Юнус 

Маҳмудовлар киритилади [18].   Шу муносабат билан республикада қизил милицияга кўмак 

ҳафтаси эълон қилинади. Қизил милицияга кўмак хафтасида унга ёрдам қилишда ҳамда уни 

моддий ва маънавий таъмин этиш лозимлиги таъкидланади. Бунда асосий эътибор 

ходимларнинг таминотини яхшилашга қаратилганлиги ушбу чақириқда ўз ифодасини топган: 

“Қизил милиция оч бўлмасин,  юпун бўлмасин, муҳтож бўлиб тўғри йўлдан чиқмасин” [19]. 

Бу ишни қизил милицияга ёрдам бермак ойи моддий жиҳатдан таъмин этишлик қизил 

милициянинг устига юкланган вазифани тўла бажаришига шароит яратиш бўлади. 

Хулоса қилиб айтганда, Бухоро Халқ Совет Республикаси тузилгач, Ички ишлар 

нозирлиги таркибида милиция хизмати ташкил этилган. Дастлаб, милиция хизматига ёшлар 

ихтиёрий равишда келиб ёзилган. Кейинчалик баъзи маҳаллий милиция ходимларининг совет 

тузумига қарши курашаётгатлар томонга ўтиб кетиши ва улар билан урушишни 

истамаганлиги ортидан соҳага ихтиёрий ёзилиш камаяди.  

МАНҒИТЛАР ДАВРИ ТАРИХШУНОСЛИГИГА ОИД 

Ф.А.Каландарова, ўқитувчи, Бухоро Давлат Университети, Бухоро 

  

Аннотация. Мазкур мақолада манғитлар даври тарихшунослигида ўзининг алоҳида 

ўрнига эга бўлган Аҳмад Дониш ва унинг “Манғитлар сулоласи тарихи” асари ҳақида 

маълумот берилади. Асарнинг умумий мазмуни ва манғитлар даврини ёритишдаги ўрни 

ҳақида фикр юритилади. 

Калит сўзлар: тарихшунослик, манғитлар сулоласи, Аҳмад Дониш, “Рисола”. 

Аннотация. В данной статье представлены сведения об Ахмаде Донише, который 

занимает особое место в историографии правления мангитской династии, и о трактате 

названием «История мангитской династии». Обсуждается общее содержание произведения 

и его роль в освещении данного периода. 

Ключевые слова: историография, мангитская династия, Ахмад Дониш, “Рисола”.  

Abstract. This article provides information about Ahmфd Donish, who has a special place in 

the historiography of the Mangit period, and his work “The History of the Mangit Dynasty”. Also, 

the article reflects on the general content of this work and its role in illuminating the period of the 

Mangits. 

Key words: historiography, Mangit dynasty, Ahmad Donish, “Risola”. 

 

Бухоронинг XIX аср охири  XX аср бошларидаги тарихини ёритувчи асарлар талайгина. 

Улар келажак авлодга тарихий воқеликни тўлиқ тасаввур этишига  ва унда  йўл қўйиган 

хатолардан сабоқ олиб, уларни такрорламасликка ёрдам беради.  

 Сўнгги манғитлар даври тарихига оид асарлар сирасига Аҳмад Дониш, Мирзо Сомий, 

Садри Зиё, Мирзо Салимбек, Садриддин Айний, Абдурауф Фитрат, Пўлат Солиевларнинг 

ижод намуналари киритиш мумкин. Уларнинг баъзилари ўз тарихий асарларини сарой 

тарихнавислик анъаналарига риоя қилган ҳолда, ҳукмдорларни олқишлаб ёзишган бўлишса, 

баъзилари уларни танқид остига олиб ёзишган. Айримлари эса ҳукмрон мафкура таъсири 

остида ўз тарихий асарларини ижод этишган. 

 Сўнгги манғитлар даври тарихшунослигини Аҳмад Дониш асарларидан бошланади 

десак хато қилмаган бўламиз. У ўзидан кейин бой адабий ва илмий меърос қолдирган. Шулар 

жумласига унинг тарихга оид асарларини ҳам киритиш мумкин. Жумладан унинг “Наводир 

ул вақое”(Нодир воқеалар), “Рисола”(Ушбу китоб турли номлар билан илмий адабиётдарда 

тилга олинади: “Манғит амирлари тарихига оид рисола”, “Рисола”, “Қисқа тарих”, “Амир 

Дониёлдан амир Абдулаҳадгача Шариф Бухоро амирларининг ҳаёти баёни”) каби тарихий 

асарлари XIX аср охири  XXаср бошларида рўй берган муҳим тарихий воқеаларга оид 

маълумотларни ўзида жамлаган. “Рисола” дастлаб Е.Э.Бертельс томонидан рус тилига 

қисқартиришлар билан таржима қилинади. Асарнинг илмий-танқидий нашри эса бешта 

қўлёзмани қиёсий таҳлил қилиш  асосида А.Мирзоев томонидан нашр этилади. Қўлёзмаларни 

солиштириш жараёнида А. Мирзоев асарнинг уч хил нашри борлигини ва улар орасида 

сезиларли фарқ йўқлигини аниқлаган [2.15]. Мазкур асарнинг тўлиқ рус тилидаги таржимаси 

И.А.Наджафова томонидан  1967-йили Душанбеда “Трактат Аҳмада Дониша. История 

мангитской династии” (Аҳмад Дониш рисоласи. Манғитлар сулоласи тарихи)номи билан 

нашрдан чиқади. Муаллиф асарнинг кириш қисмида Ахмад Донишнинг ушбу рисоласининг 

таржима қилиниш тарихи, таржимонларнинг илмий изланишлари, асарнинг номланиши ва 

ёзилиш санасига оид ўзининг фикр ва мулоҳазаларини билдиради. Унга кўра Е.Э Бертельс 

1936-йил (Е.Э.Бертельс. Рукописи произведений Аҳмада Калле.Тр. Таджикистанской базы, 

т.3.Лингвистика. М. -Л. 1936. стр. 23) ўз мақоласида асарга таъриф бергандан сўнг ўн йилча 

ўтиб, асарнинг қисқача мазмуни С.У.Улуғзода томонидан 1946-йил нашр этилади. Илм аҳли 

Аҳмад Донишнинг мазкур асаридан хабар топгач, асарнинг бошқа қўлёзмалари топилади. 

Шундай қилиб, асарнинг илк босма нашри янги тожик графикасида 1959-йил Р.Х.Ходизода 

(Р.Х.Хади-заде. Источники к изучению таджикской литературы второй половины XIX в. Тр. 

Ин-та языка и лит. Ан. Тадж. ССр, Сталинабад, изд-во АН Тадж ССР, 1956, т. 6.) томонидан 

қатор қисқартиришлар билан  амалга оширилади. 1960-йилда эса М.Н.Усмонов томонидан 

асарнинг рус тилидаги таржимаси “Исторический тарктат”(Тарихий рисола) номи билан 

нашрдан чиқади. Шундай қилиб  асар 1967-йилгача,  яъни И.А.Наджафова  умумий таржимани 

кириш сўзи, изоҳлар ва таҳлиллар орқали  амалга оширгунга қадар қисман ўрганилган.  

 Асарнинг номланишига келадиган бўлсак, асарни ўрганган барча тадқиқодчиларда у 

шартли равишда турли номлар билан аталган. Бунга сабаб, Аҳмад Донишнинг  замондошлари 

ва ундан кейин ижод қилган шоирларнинг тазкираларида ва шеърларида унинг асосан 

шеърлари ва машҳур “Наводир ул -вақое” асари эслатиб ўтилади. Аммо “Рисола” бирор жойда 

тилга олинмаган. Е.Э.Бертельс уни “Жизнеописание эмиров свяшенной Бухары ”(Шариф 

бухоро амирларининг ҳаёти) деб номлаган бўлса, Р.Х.Ходи-зода эса уни “Исторический и 

критический трактат”(Тарихий ва танқидий рисола)деб номлашни таклиф қилади. 

А.М.Мирзоев танқидий нашрининг кириш қисмида асарнинг бешта қўлёзма нусхасининг ҳеч 

бирида муаллиф унга ном бермаганини ёзган. Унинг номи асарни кўчирган(мирзо)лар 

томонидан қўшиб қўйилган. Уларнинг бири “Кичкина тарих” деб ёзган бўлса, бошқаси 

“Саёҳатлар ҳақида ҳикоя”, яна бири “Шариф Бухоро амирларининг ҳаёти” деб номлаган [4.6]. 

Шундай экан Аҳмад Донишнинг асарни қандай номлагани маълум бўлмай, унинг ҳозирги 

номланиши тадқиқодчиларнинг таҳлилий  ҳулосалари натижасидир. Айни вақтда Аҳмад 

Дониш ижодига мансуб бу тарихий асарнинг ўзбек тилидаги нашри мавжуд эмас. Унинг 

ижоди ва фаолиятига қизиқувчилар,  шунингдек тадқиқотчилар асосан И.А.Наджафова 

томонидан амалга оширилган нашрдан фойдаланиб келишмоқда.  

 Асарнинг ёзилиш санаси ҳам унинг қўлёзма нусхаларида кўрсатилмаган. Аммо 

асарнинг мазмуна ва унда баён этилган тарихий воқеалар  унинг 1895-1897 йилларда, яъни 

муаллиф ҳаётининг охирги йилларида ёзилганидан далолат беради.  

Аҳмад Дониш ўзининг “Тарихи салтанати мағития” асарида амир Дониёлнинг 

ҳукмронлиги давридан бошлаб, то амир Абдулаҳад даври воқеаларини баён этган. Асарда у 

(1827-1897) ўзининг тарихий асарларида  асосан манғитларнинг сўнгги ҳумдорлари, улар олиб 

борган сиёсат, мамлакатнинг ижтимоий-сиёсий ва иқтисодий аҳволи ҳақидаги маълумотларни 

ёзган.  

 Аҳмад Дониш асарда дастлаб дунёдаги фаровонлик сайёраларнинг жойлашувига 

боғлиқ эканлиги ҳақидаги фикрларни баён этади. Сўнг амир Дониёл ҳукмронлиги йиллари ва 

унинг ўғли амир Шоҳмурод (амири Маъсум) нинг давлат бошқаруви ҳақида фикр юритади. 

Амир Шоҳмурод ҳақида ёзар экан, унинг шаҳсий фазилати, ўзига хос ҳаёт тарзи, давлат 

бошқаруви тепасига келиши, шунингдек унинг ҳаётига оид бир қанча бир-биридан қизиқ 

ҳикоятларни келтиради. Шуни таъкидлаб ўтиш керакки Аҳмад Дониш амир Шоҳмуродга жуда 

юқори баҳо бериб, уни асрнинг янгиловчи шахс сифатида тилга олган. Амир Темур Кўрагоний 

саккизинчи юз йилликнинг янгиловчиси бўлса, Ҳиротда Султон Ҳусайн Бойқаро тўққизинчи 

юз йилликнинг, Бухорода амир Абдуллахон минг йилликнинг бошида бўлса,  Саййид 

Субхонқулихон ўн биринчи юз йиллингнинг янгиловчисидир. Амир Шоҳмурод эса ўн 

иккинчи юз йилликнинг янгиловчиси эканлигини ёзган. Бундан ташқари у бошқа мусулмон 

мамлакатларида ҳам юз йилликни янгиловчилари ҳақида гапириб, уларга бобурий 

авлодларидан бўлмиш шоҳ Аврангзеб Оламгир ва Шохжаҳон, шайхлар ва уларнинг 

замондошларини айтиб ўтади.  

 Аҳмад Дониш  амир Ҳайдар, унинг ўғиллари амир Усмон ва Умархонларнинг 

ҳукмронлик йиллари ҳақида қисқа баён этади. Амир Ҳайдарнинг бу икки ўғли ҳақида ёзар 

экан, уларнинг  бошқа манбаларда учрамайдиган шахсий фазилатлари ҳақида ҳам айтиб ўтган. 

Масалан, у амир Ҳусайнни барча илм турларидан хабардор бўлганлиги, шу жумладан 

шеърият, тиббиёт, алкимё ва фол илмини эгаллаганини ёзади. Айтиб ўтиш керакки, бундай 

илм турлари аксарият манғит амирларида учрамаган. Қанчалик иқтидор эгаси бўлмасин унинг 

ҳукмронлиги  икки ой-у ўн тўрт кун давом этган ва у ўттиз ёшида оламдан ўтган.  

 Аҳмад Дониш амир Ҳайдарнин иккинчи ўғли амир Умархон ҳақида эса салбий 

фикрларни билдиради. У тахтда тўрт ойдан кам муддат ўтирган бўлсада, айшу-ишратни 

умрининг қолган қисмига ҳам етадиган миқдорда амалга оширган. У доим маст ҳолда бўлиб, 

ҳатто укаси амир Насруллони Бухоро шаҳрини қамалга олганидан хабарсиз қолиб, токи у Арк 

дарвозаларини бузиб кирмагунча, шаҳар ташқарисидан келаётган шовқин овозларини ўз 

овчиларининг машғулот жараёнидаги овозлари деб ўйлаган. Умархон бу пайтда мусиқа 

садолари остида бўлиб, уни машҳур уламоларнинг бири паранжи ичига яшириб шаҳардан 

чиқариб юборганини муаллиф батафсил ёзган. 

 Амир Насуллоннинг ҳукмронлак йиллари ҳақида ёзар экан, у ҳақидаги салбий 

мулоҳазалар билан бирга у ҳақида ижобий фикрларни ҳам билдирган. Жумладан, унинг 

даврида вилоятлардаги қўзғолонлар ва айирмачилик ҳаракатларига барҳам берилган, 

мамлакатда арзончилик, тинчлик, мўл-кўлчилик бўлган. Ҳукмдорнинг ўзи ҳам хайр-у 

саҳоватли бўлиб, мамлакат ҳудудлари эса Қўқондан то Кешгача кенгайганини ёзган. Шундай 

бўлсада Аҳмад Дониш амир Насруллонинг давлат бошқарувида отаси амир Ҳайдар йўл қўйган 

камчиликни такрорлаганини эслатиб ўтади. Жумладан, у давлатни мустаҳкамлаш мақсадида 

ҳар бир қабила бошлиғини ўз ерларида қолишига мажбур қилган, у ерда мустаҳкам ўрнашиб 

олишга имкон берган, давлат бошқарувининг масъулиятли ва  муҳим лавозимларига 

тожиклар, ҳамда чет элликларин жалб этган. Ҳукмдорларнинг бундай қарорлари мамлакатда 

тинчликни таъминлашга қаратилган бўлсада, бу келажакда ўзини оқламаган ва мамлакатни 

завол топишини тезлаштирган. Амир Насрулло ҳукмронлигининг охири ҳақида ёзар экан, 

ҳукмдорнинг амир Музаффардан бўлак ўғил фарзанди бўлмасада у ворис этиб набираларидан 

бирини танлаганини айтган. Унинг бу васиятини бошқа манбаларда учратмаймиз. Чунки 

аксарият бу даврга оид тарихий асарларда амир Музаффар  шубхасиз меросхўр сифатида тилга 

олинган. Шу жойда амирлар ва уламоларда  иккиланиш бўлган. Бир гуруҳ ҳокимиятнинг 

меъросийлигини инобатга олиб амир Музаффар тарафида бўлган бўлса, иккинчи  гуруҳ 

ҳукмдорнинг васияти муҳимроқ ва тўғри деган фикрда бўлишган. Охир-оқибат ҳокимият амир 

Музаффарга насиб этади. Иккинчи номзод эса Бухорони ташлаб қочишга мажбур бўганига 

қараганда у амир Музаффарнинг ўғилларидан бўлмаган.  

 Аҳмад Дониш амир Музаффар ва амир Абдулаҳатнинг ҳукмронлик йиллари ҳақида 

батафсил ёзади. Хусусан амир Музаффар давридаги иқтисодий, ижтимоий-сиёсий аҳвол, 

давлат бошқаруви, хўжалик (давлатнинг сув тақсимотига оид масалари), Бухоронинг ярим 

мустамлакага айланиш жараёни ва ҳатто амирнинг кун тартибига оид маълумотларни 

кўришимиз мумкин.  

 Россия империясининг  амирлик шаҳарларини босиб олишини осонлаштирган бир 

қанча сабабларни айтиб, амирниг давлат бошқарувида йўл қўйган хатоларига ҳам тўхталиб 

ўтади. Амир Абдулаҳад даври ҳақида ёзар экан унинг даврида асосан русларнинг таъсирининг 

кучайгани, давлтнинг ярим мустамлакага айланиши тезлашгани, бунинг натижасида 

мамлакатдаги тартиб ва қоидалар илгаригидек мустаҳкам бўлмай қолганини айтади. Аҳмад 

Дониш ушбу ҳукмдорнинг ўн икки йиллик фаолиятини шоҳиди бўлган бўлсада, бу унга 

амирнинг бошқаруви ҳақидаги ўзининг мушоҳадаларини баён қилишга ҳалал бермаган. 

Бундан ташқари Петербургга юборилган бир қанча элчилик миссиялари, уларнинг натижасиз 

тугагани ҳақидаги ўзининг танқидий фикрларини билдиради. У ҳатто Қўқонда бўлиб ўтган 

қипчоклар қирғини, унинг сабаб ва оқибатларига ҳам тўталиб ўтади.  

 Юқоридаги маълумотлардан келиб чиқиб, шуни айтиш мумкинки Аҳмад Донишнинг 

“Манғитлар салтанати тарихи” асари Бухоронинг сўнгги ўрта асрлар тарихини ўрганишда 

муҳим манба бўлиб хизмат қилади. Асарда булиб ўтган воқеаларнинг кечиши ва сабаблари 

муаллифнинг астрономик қарашлари билан боғланган ҳолда талқин этилган бўлсада, унда 

учрайдиган баъзи маълумотлар ушбу даврни ёритувчи бошқа маҳаллий манбаларда 

учрамайди. Айниқса асрада Аҳмад Донишнинг давлат бошқарувида ҳукмдорларнинг йўл 

қўган хатоларига нисбатан кескин фикрларидан, унинг халқпарвар ва марифатпарварлик 

ғояларини англаш қийин эмас. Асардаги воқеа-ҳодисалар баёни гоҳида муаллифнинг ўта 

шахсий фикр ва мулоҳазалари билан йўғирилган бўлсада, бу унинг қийматини пасайтирмайди. 

Аннотация. Мазкур мақола Туркистон генерал-губернаторлиги номидан турли 

мақсадларни амалга ошириш учун амир қабулиги юборилган   элчилик муносабатлари тарихи 


